
CONCENTRACIÓN DO 45 %


			—Xa chegou o informe da análise química do laboratorio? –pregunta o home con traxe negro mentres desabrocha o botón superior da camisa.

			—Chegou. Estaba a agardar por ti para miralo –responde unha muller espigada que sostén na man un sobre co logotipo dunha probeta en cor azul.

			—Pois non o demores máis e mira. Xa sabes que non aturo ter que esperar.

			Un tenso silencio inunda a estancia. Só o renxer do papel entre as mans da muller, que rompe o sobre e desdobra o folio do seu interior, interrompe a incómoda espera. Tras despregar o documento, unha brusca inhalación chama a atención do home, que se ergue, inquedo, na súa cadeira.

			—Hai? –pregunta ansioso.

			—Hai –confirma ela.

			Deseguido, a muller mírao en fite. A cor que abandonara a súa faciana ao ler o papel volve agora de golpe para acenderlle as meixelas.

			—Pero cal é a concentración, por Deus?! –inquírea de novo cada vez máis impaciente.

			—Corenta e cinco por cento.

			O home reclínase na cadeira de coiro e unha risa frouxa comeza a escapar da súa boca, transformándose pronto en gargalladas que irrompen con forza dende a gorxa e resoan sordidamente nas paredes do despacho. O ton das risadas ascende en segundos transcendendo os febles muros do cuarto. Un grupo de traballadores bota miradas temerosas cara á porta de cristal, onde unha banda metálica dourada refulxe ao sol matinal.

O Barón Vermello


			Anxela está tombada na cama cando as raeiras do sol a espertan. Abre os ollos emocionada: hoxe é o primeiro día no campamento! A continuación, asoma a cabeza pola beira do colchón e comproba que na liteira de abaixo aínda dorme placidamente Sabela. 

			—Ei, Sabela, esperta! Xa é pola mañá!

			A súa amiga rosma un pouco, non ten moi bo amencer, pero pronto se contaxia da excitación e levántase ás présas para ir de primeira ao cuarto de baño que hai no interior do dormitorio.

			O ruído alerta o resto de ocupantes da estancia: seis rapazas da súa mesma idade que descansan en cadansúas liteiras. Pronto están todas falando á vez, peiteándose e agardando a súa quenda para visitar o retrete. Coñecéranse o día anterior na cea de benvida ao campamento de Muíños, e por diante tiñan vinte e un días de intensa convivencia nese caloroso mes de xullo. 

			Son as oito e media cando unha monitora, tras petar na porta, asoma a cabeza no interior do cuarto para convidalas a baixar a almorzar. O corredor comeza entón a encherse de rapazas e rapaces procedentes do resto de estancias que baixan atropeladamente as escaleiras do primeiro andar para ir cara ao edificio onde se serven as comidas. 

			Entre todas as cabezas, unha loura axiña chama a atención de Anxela e Sabela.

			—Jorge! –berra Anxela–. Estamos aquí!

			—Ola, rapazas! –saúdaas o cativo–. Morro coa fame, vamos!

			Os tres diríxense entre a algarabía ao comedor, onde, despois dunhas xenerosas torradas, unha laranxa e un vaso de cacao, os monitores amosan aos participantes o horario e as actividades que levarán a cabo ao longo do día.

			Á fronte do pequeno exército de monitores riseiros está Alberto. El é o director do campamento e quen lles dera a benvida na tardiña do día anterior.

			[image: ]

			Alberto explícalles con moita emoción a excursión que farán ese día ao interior do Parque Natural Baixa Limia-Serra do Xurés, onde hai saltos de auga nos que bañarse, minas abandonadas, plantas endémicas únicas no mundo («Como o Lirio do Xurés Iris boissieri», di con ton de intelectual), cabras montesas, píntegas, xabarís e ata serpes e víboras. As caras dos cativos cambian do abraio ao medo a fume de carozo. Ante tal rebumbio xeneralizado, Alberto escacha a rir.

			—Tranquilas, feras! –exclama con sorna–. Posiblemente elas vos teñan máis medo a vós que ao revés. Ademais, ningunha desas especies ten veleno mortal, podedes estar tranquilos.

			Un «Aaahhh!» a coro resoa no comedor. O tema central muda agora ás pozas nas que se van bañar.

			Os monitores rematan a explicación da xornada repartindo uns cadernos de campo que conteñen unha colección de fichas sobre flora e fauna e un mapa do percorrido.

			—Ese caderno de campo que vos están a repartir os meus compañeiros é para un concurso que imos levar a cabo durante todo campamento –comenta Alberto–. Nel teredes que ir anotando toda canta planta ou animal vexades con cadanseu debuxo. Podedes consultarnos a calquera de nós o que non saibades. Ao final dos vinte e un días premiaremos os mellores.

			Volven resoar na estancia os queixumes, pero quen máis e quen menos está a botarlle una ollada ao caderno. Alguén pregunta cal será o premio, e un Alberto sorrinte non di nada, senón que estira o brazo sinalando cara ao exterior en dirección ao ancoradoiro. Alí está atracada unha hidroavioneta de cor vermella relucente.

			—Un paseo no meu Barón Vermello –anuncia fachendoso–. Ese será o gran premio. Que vos parece? 

			Todos conteñen o alento e estudan as fichas con azos renovados. Semella que estas tres semanas van ser máis intensas do que parecía.

A NOITE MÁIS FRÍA DO INVERNO


			22 de febreiro de 1944

			A Serra do Xurés desprégase baixo a fuselaxe do Hudson mentres este sobrevoa o norte de Portugal. O impoñente conxunto montañoso semella pequeno dende as alturas e o sarxento Benjamin observa a través da fiestra ovalada do avión os pequenos puntos de luz que sinalan os lugares habitados, diminutos e distantes coma estrelas. O inverno xa vai avanzado, mais a neve aínda abraza os cumios, unificando a paisaxe baixo o seu manto branco.

			—En que pensas, Ben? Botas en falta a neve? Ou preferías continuar polo sur? –pregunta o sarxento John ao tempo que ri pensando na súa ocorrencia.

			—Xa sabes que non –responde Benjamin–. O frío non o estraño, pero a casa…, iso xa é outra cousa. Tomaría unha cunca de té con leite agora mesmo na cociña da miña nai.

			Ben cruza e descruza os brazos, tentando manter a máxima calor corporal posible.

			—Alfred, como imos? –pregúntalle ao seu adxunto en cabina.

			—Estamos a piques de cruzar España. A partir de aí descenderei para poder facer unha observación máis atenta. Estade preparados!

			O ambiente é tenso na cabina. A guerra leva xa cinco anos en marcha, sangrando a vida e os recursos da súa amada Gran Bretaña. Os seis homes que viaxan no bombardeiro están desexando chegar ao seu destino final, no Canal da Mancha, dende onde se despregará unha importante ofensiva. Como e cando sucederá, aínda é secreto, pero a excitación que se transmite dende os mandos logra contaxiar os subalternos, e agora a impaciencia fai que todos se remexan inquedos nos seus asentos.

			—Non entendo por que temos que dar este rodeo! Hai cousas máis importantes! –protesta John.

			—As escoitas obtidas polos nosos espías fannos pensar que os nazis atoparon algo importante aquí, neste pequeno reduto afastado do mundo, e o ditador Franco deulles vía libre. Polo menos temos que investigar.

			—Seino ben, seino, pero é que xa estou canso de tanta reviravolta, da guerra…

			As palabras do sarxento John esmorecen nos seus beizos cando un súbito descenso brusco do aeroplano os deixa sen alento.

			—Alfred! Que foi iso?

			—Non sei, sarxento, o motor non responde como debería!

			As turbinas laterais comezan a titubear e o seu son moribundo invade os ouvidos dos seis homes atrapados no interior da nave. Todos berran cando comezan a caer en picado.

			—Que facemos, sarxento? –pregunta Alfred–. Collemos os paracaídas? 

			—Non hai tempo! –responde John.

			—Imos demasiado rápido e estamos perdendo altitude a moita velocidade –berra Alfred impoñendo a súa voz sobre as demais–. Vou tentar facer unha aterraxe de emerxencia nese clareiro! Agarrádevos forte!

			[image: ]

			O son do avión é cada vez máis enxordecedor. Os soldados non falan entre si, simplemente senten o frío nos ósos e a presión que esmaga os seus peitos.

			Terra, pedras, ramas, asentos… Todo salta polos aires co impacto, xerando un grande estrondo que se escoita en varios quilómetros á redonda.

			A continuación: silencio, frío, escuridade. O sarxento Benjamin abre os ollos. Inda está sentado no seu sitio e unha dor paralizante ascende dende a metade inferior do seu corpo. A meirande parte da fuselaxe desapareceu no choque, e ante a súa vista ábrese a paisaxe da serra, alumeada pola cativa luz da lúa e o resplandor das lapas que comezan a medrar na zona do accidente.

			Chama polos compañeiros e soamente recibe o silencio como resposta. Libérase do cinto que o mantén ancorado ao que queda do asento en que viaxaba e mira cara a atrás, atopando nas súas facianas pálidas e desprovistas de vida a contestación á súa chamada. Tenta levantarse, pero un lóstrego de dor abáteo sen piedade e déixao esmorecido no chan. Bota as mans á cintura e palpa humidade, unha humidade quente que non deixa de medrar ata enchouparlle a perneira do pantalón. Intenta avaliar os danos baixo a tenue luz, e a profundidade da ferida, sen dúbida ocasionada polo bordo afiado dun fragmento de metal desprendido da cabina, dálle toda a información que precisa. É imprescindible que se desfaga da documentación comprometida antes de que a policía franquista consiga chegar ata el e poña as súas mans en material secreto dos aliados.

